
呂祖孚佑演正警化宣說修仙證真還丹秘妙仙經

太上洞玄華炁朝元品第一

爾時太上道君，在大梵天中，七寶九炁之殿，陞坐雲龍飛來之扆，瓊香繚繞，集會三界真仙，陽谷水府一切聖眾，講說大道。時有孚佑真君，同諸妙道真人，端笏上啟：「昔者混元開天，生於太空太無，太極太化，杳冥成象。輕清浮湛，號曰『乾天』；沉濁在下，『坤地』厚重，而載萬物。二氣絪縕，人道生焉。人既能生，三才並位，所以化育，皆在於神。神能變化，鼓之雷霆，日月相照，辰宿斗星，山林草木，禽獸飛潛，一切有為皆賴於神。東映生木，西照生金，南行赤禽，北育孕壬，中央戊己，亦運週循。」道君曰：「善哉！善哉！汝等所告，講此何因？」即有南方丹老，復同孚佑真君曰：「至道難遇，至言難聞。人生大化，不修五倫，迷浪生死，失其本真，所以敗壞，墮落幽冥。」道君曰：「汝今慈愍，垂示伭旨，講說道德，了悟前程。但汝所說，即是神章，神能沖舉，妙合陰陽，袪攝中谷，變化相當。中央正位，凝結雲霜：蒼龍七宿，升出扶桑，號曰『甲木』；併合西方，『白虎』定位；『朱雀』翱翔；北方『伭武』；『戊己』相將。五行混合，一炁感化，水陰火陽，明堂正德，通貫三方，號曰『藥王』。近因下民，貪愛無度，失其原初。血氣敝耗，筋骨枯槁，顏色零凋，蓋為失其神也。凡欲養神，必先養氣；若欲養氣，必在忘言；若能忘言，不若絕慮；既能絕慮，皆在於心。心者道之用，主宰一身，莫大乎此。煉心之用，視聽不知，喜怒不起，忘情絕念，了悟身心，視我無我，聽我無我，離諸境界，名入妙門。神有出沒，招攝條陳。有此大道，付與德人。惟爾孚佑，累積功勳，龍沙現化，普度群生。世有修學誠心之士，命汝廣傳，濟拔沉淪，務使大道，在在昌明。」於是真君，敬聆法音，同諸真人，稽首禮

